My God,

KRUIS

WoORD

my God, waarom het U my verlaat?

P P

Let op hoe Rembrandt in hierdie ets ‘n donker skadu laat val op Jesus se gesig waar Hy opkyk na die hemel.

Die ervaring van verlatenheid

Die gevoel van verlatenheid is ook
gekoppel aan ervarings van hartseer,
wanhoop en woede. Dink aan ‘n geliefde
wat jou ontval, egskeiding, vriende wat
dislojaal is, kinders en kleinkinders wat
oorsee gaan en jy weet nie wanneer en of
jy hulle ooit weer sien nie. Dink aan die

siekte van depressie — een van die
simptome is dikwels uiterste ervaring van
eensaamheid en juis ook Godverlatenheid.
Ervarings van Godverlatenheid ken ons in
besonder wanneer jy geen uitkoms sien
nie en groot rampe of persoonlike
verleentheid jou tref. Dawid skryfin Ps 22
daaroor, want op daardie stadium wil



Koning Saul, ander vyande en selfs sy eie
seun hom doodmaak.

Gelowige mense beleef dit deur die eeue
heen. Elie Wiesel se verhaal word beskryf
in “Night”. Terwyl ‘n tienerseun opgehang
word in die konsentrasiekamp word hulle
gedwing om toe te kyk. “Waar is God?”
murmureer die toeskouers onderlangs.
“Daar hang Hy!” antwoord ‘n ander
wanhopig. God is dood, God is weg?

Jesus ervaar dit ook. Waar die eerste
kruiswoorde waarskynlik sag en skaars
hoorbaar was, is hierdie ‘n skreeu ten
hemele. En wat Hy skreeu is ondenkbaar:
het God sy goed gevat en geloop?

Wat as die hemel toegaan?

“Ek roep bedags en U antwoord nie, ook
snags, maar ek kry geen rus nie.” CS Lewis
skryf in “A grief observed” oor hierdie
ervaring dat jy klop aan die hemelse deur
en daar is geen antwoord nie. En al
waarmee jy sit is hierdie gevoel van
verlatenheid, verwerping en vrees.

Die belangrikste letter is die “i”! El = God
en Eli = “my” God. In sy donkerste uur bly
Jesus vashou aan “my” Vader wat Hy wel
glad nie begryp nie. Met ‘n heilige
verbetenheid klou Hy wel vas — die God
wat weg is, is steeds “my God”.

Die teoloog Helmut Thielicke sé in sy boek
“En sé nou God bestaan?” dat geloof juis
met radikale twyfel te versoen is. Hy sé
“as God Hom misgis het, wil ek my saam
met Hom misgis en as God in die afgrond
afstort wil ek saam met Hom in die
afgrond stort”. In ‘n donker nag van die
siel is geloof sonder antwoorde en
sekerhede.

Om in te leun in die donker in

Die toets vir ons Godsbegrip is of dit die
seer, eensaamheid en ervaring van
godverlatenheid in ons lewens en wéreld
kan akkommodeer. Ons bely dat, omdat
Jesus van God verlaat is, ek kan nooit van
God verlaat kan wees nie. Dit kan wel
soms so voel en daardie gevoel moet
teenoor dieselfde God verwoord kan
word. Ons geloof is hierin uniek!
Ontkenning is makliker. “Don’t worry, be
happy”? Maar Hakuna Matata, “Smile,
God loves you” geloof gaan nooit
volhoubaar wees nie. “Harder probeer”
geloof ook nie. Dit is nie eerlike, egte
geloof nie. Om reguit in die donkerte in te
stap en in te leun in die godverlatenheid
in, is wel heeltemal teen-intuitief. Maar
wanneer jou oé die donkerte gewoond
raak, maak jy die buitelyne uit van ‘n God
wat onverstaanbaar is, maar meer werklik
as wat jy ooit besef het.

Die donkerte laat ons juis dink en soek.
Hegel het gesé die uile van Minerva (die
soeke na wysheid) vlieg juis uit wanneer
die aandskemering daal. Wanhoop tree
juis in wanneer die antwoorde dan nie
duidelik en maklik is nie.

Wanneer CS Lewis verder nadink oor die
“no answer” as jy klop aan die hemelse
deur, dan benoem hy dit later as “a very
special sort of ‘no answer’” en noem hy
dit ‘n “silent, certainly not
uncompassionate gaze”. ‘n God wat sé na
my kyk, hoef nie te veel te sé nie.

Ps 22 is geskryf op die wysie van “die
wildsbok van die daeraad”. Wie die
donkerte kan omhels, kan ook die
dagbreek verwag.



